
						વિકિસ્રોતમાંથી

					

					


					
					
					આ પાનાનું પ્રુફરીડિંગ થઈ ગયું છે


બહુ સમયથી મ્હારે માટે નથી રસ કૈં રહ્યો,

બહુ સમયથી નિઃશ્વાસે કો નથી ઉરથી વહ્યો;

બહુ સમયથી નેત્રો ભીનાં નથી બનતાં - અરે!

બહુ સમયથી વ્યાપ્યો હૈયે મહા સુનકાર છે.



મુજ નયનથી આજે ભાનુ ફરી હસતો દિસે,

અનિલલહરી આજે પાછી મને રમતી દિસે,

કુદરત મહીં પ્રેરાતો હું ફરી રસ શોધવા,

ફુલ ફુલ મહીં આજે પાછા વહે રસધોધવા.



મુજ હદયની આજે પાછી કળી ઉઘડી પડી,

અરર! દુઃખ છે! કિન્તુ તેમાં મીઠાશ થઈ ખડી;

કટુ રસ, અરે! મેં તો પીધો સદા ય સુધા ગણી,

રસપુટ પીધા હોંશે હોંશે અનેક ભરી ભરી.



રસપુટ પીધા તે 'ના પીધા' હવે બનશે નહીં,

રસપુટ પીવા એવા એવા હવે મળશે નહીં;

'તરસ રસની, નિઃશ્વાસો, ને હજો રડવું સદા -'

મમ હદયનું એવું વાંછ્યું મળે ફરી આજ, હા!



મુજ જિગરને ચીરાતાં - રે! હતું સુખ કૈં મળ્યું,

અરર! વ્રણને સાંધી દેતાં ન ચેન કશું પડ્યું;

સુખ સુખ હતું હૈયું જ્યારે લુટાઈ જતું હતું,

પણ હૃદયમાં લૂટાવાનું કંઈક રહી ગયું.



અરર! દિલની પૂરી પૂરી ન લૂંટ થઈ કદી,

અરર દિલમાં છૂરી પૂરી કદી ય ગઈ નહીં;

જખમ દિલને પૂરો દેવા ન કોઈ મળ્યું કદી,

જખમ કરવા ન્હાના ન્હાના જહાં ઉલટી પડી!




કલાપીનો કેકારવ/૨૭૫

